
MINUTI

Il-Minuti tal-Laqgħa Nru 15 li saret fl-10 ta’ Lulju, 2023 ġew konfermati.

DISKUSSJONI DWAR IR-RAPPORT ANNWALI 2022 MAĦRUĠ MILL-UFFIĊĊJU TAL-KUMMISSARJU GĦALL-PERSUNI ANZJANI

IĊ-CHAIRPERSON (Onor. Katya De Giovanni): Nilqa’ fostna u nistieden lill-Professur Godfrey Laferla kif ukoll lill-Ministru għall-Anzjanità Attiva Jo Etienne Abela sabiex jingħaqdu magħna għad-diskussjoni tal-lum. Fil-fatt illum se ningħataw rendikont fuq ir-rapport annwali 2022 maħruġ mill-Uffiċċju tal-Kummissarju għall-Persuni Anzjani. Prof. Laferla, f’idejk. 

IL-PROFESSUR GODFREY LAFERLA (Kummissarju għall-Persuni Anzjani): Il-wara nofsinhar it-tajjeb. Nirringrazzjakom talli stedintuni sabiex nagħtikom rendikont fuq dan ir-rapport. L-ewwel nett, tajjeb ngħid li dan ir-rapport ikopri madwar tliet xhur u nofs għax jien ġejt appuntat bħala Kummissarju f’Ġunju mill-Prim Ministru imma sakemm dħalt uffiċjalment f’posti għadda aktar żmien. Però inkludejna l-affarijiet kollha li stajna nagħmlu hemmhekk. Irrid ngħid li huwa ta’ interess kbir li tara x’jinvolvi li tkun il-Kummissarju tal-Anzjani, kemm hemm problemi li huma mdaħħlin u li speċi mwaħħlin ma’ xulxin u kemm wieħed irid joqgħod attent dwar kif jaġixxi man-nies li jew jiġu jitolbu l-pariri direttament jew indirettament, eċċ. u biex kemm jista’ ikun wieħed jaġixxi bl-aħjar mod possibbli u biex jaqdi kemm jista’ ikun lin-nies li jkunu qegħdin jitolbu dak il-parir jew jistaqsu fuq xi bżonnijiet li jkollhom. 

Minn mindu  ġie appuntat il-Kumitat tal-Council for Older Persons kien hemm daqsxejn dewmien, fis-sens sakemm ġew appuntati u daħlu n-nies għax kien hemm xi tibdil, u kien laħaq iltaqa’ darba biss qabel ma spiċċat is-sena 2022, fejn essenzjalment iżjed kien an open shop fejn kulħadd beda jiddiskuti x’possibbiltajiet jeżistu. Waħda mill-affarijiet importanti li mbagħad ġiet diskussa iżjed ‘il quddiem kienet issuġġerita mill-Avukat De Giovanni, fejn issuġġerixxa li jsir assessment tad-digrieti ta’ Madrid kemm ġew implimentati hawn Malta. Veru li jkun hemm il-prinċipji li jkunu mniżżlin, eċċ., imma għalkemm jintqal li jkunu saru ħafna affarijiet, kemm verament dawn qegħdin jiġu implimentati u kemm verament qegħdin jużawhom l-anzjani? Jekk l-affarijiet qegħdin hemm imma l-anzjani mhumiex aware tagħhom jew mhumiex jużawhom, ma tantx se nkunu mxejna ‘l quddiem.  

Fil-fatt fl-aħħar laqgħa li kellna ddeċidejna li nistiednu research assistant sabiex jibda jagħmlilna dak ix-xogħol. Fl-istess ħin ukoll, fl-aħħar tas-sena li għaddiet, il-Ministru Jo Etienne Abela kien ippreżenta l-istrateġija għas-snin 2023-2030. Imbagħad wara rċevejna lista tal-inizjattivi li jrid jieħu ħsieb l-Uffiċċju tal-Kummissarju għall-Anzjani. Fil-fatt irridu nieħdu ħsieb madwar 21 inizjattiva, u bdejna naħdmu bil-mod il-mod fuqhom. Avolja għandna ċans seba’ snin imma hemm ċerti affarijiet li jistgħu jsiru malajr. Pereżempju, hemm riċerka biex inkunu nafu l-anzjani li qed jgħixu waħedhom kif qed ikampaw waħedhom, kif qed imorru jixtru, kif inhi l-ħajja tagħhom eżistenti u kif se jkampaw biex imbagħad naraw kif se nimxu minn hemm. 

Fil-fatt parti minn dik ir-riċerka diġà saret min-naħa tal-Fakultà tal-Edukazzjoni tal-Università u konna f’kuntatt magħhom meta kienu għamlu l-presentations ġewwa San Vinċenz. Imbagħad imxejna minn hemm u rajna li hemm ċerti affarijiet li jridu jidħlu fit-tagħlim li wieħed irid jagħmel mal-edukaturi biex dawn ikunu jistgħu jedukaw lin-nies biex ‘il quddiem ikunu aktar miftuħin għall-bżonnijiet tal-anzjani u jkunu jistgħu jgħallmu l-affarijiet li se jkollhom bżonn l-anzjani. Fuq dawn kellna laqgħa ma’ Dr Maria Brown mill-Fakultà tal-Edukazzjoni, u ftehemna li għal nofs Novembru nagħmlu speċi ta’ forum fejn nistiednu numru ta’ entitajiet parastatali biex naraw dawn kif qegħdin jimxu u jaġixxu mal-anzjani. Pereżempju, meta inti ċċempel lill-customer care, kif qegħdin jaġixxu miegħek u x’qiegħed jirriżulta? 

Imbagħad kif naraw in-nies li jaħdmu direttament mal-anzjani u ovvjament il-managers tagħhom biex mingħandhom nieħdu x’inhuma l-best practises ħalli mbagħad inkunu nistgħu nagħmlu speċi ta’ forum ieħor ma’ aktar nies ħalli wieħed ikun jista’ jgħallimhom l-affarijiet u x’inhuma l-best practises. Ovvjament aħna ma nifhmux f’kollox u għalhekk se nistiednu lil dawn in-nies ħalli jagħtuna l-best practises tagħhom u mbagħad nieħdu dak li huwa tajjeb u nippruvaw niddisseminawh lil nies oħra.  
Ħaġa oħra li kont qiegħed nipprova ninvestiga hija xi ħaġa relatata mas-saħħa. Filwaqt li Mater Dei jagħti ħafna servizzi tajbin għall-poplu kollu, hemm daqsxejn ta’ nuqqas fejn niġu għall-geriatrics, jiġifieri għall-anzjani. Ir-raġuni hi li dak huwa sptar ġenerali li huwa ffokat fuq affarijiet akuti. Allura jkun tajjeb jekk inhuwa possibbli li wieħed jara huwiex possibbli li jkollna geriatrics on call. Id-differenza li tagħmel hija kbira għax meta ddaħħal lil xi ħadd anzjan ikunu jistgħu jibdewlhom it-treatment immedjat u jagħtuhom trattament speċifiku għalihom. Pereżempju, anke fuq affarijiet sempliċi bħal physiotherapy, dan irid ikun proprju għall-anzjani u mhux għal nies normali. Inti jekk tkun f’sikktek jqiegħduk ġo sodda u tqum u toqgħod meta trid mis-sodda mentri jekk tkun anzjan, jekk iħalluk fis-sodda, u kien hemm studji li juru dan, within two weeks għandek 15% to 20% deterioration tal-ġisem! Jiġifieri jista’ jkun li dawn l-anzjani kienu qed ikampaw waħedhom id-dar, imbagħad jidħlu l-isptar fuq xi ħaġa relattivament żgħira u jispiċċaw ikollhom jibqgħu l-isptar jew jispiċċaw ikollhom bżonn jidħlu f’dar tal-anzjani għax ma jkunux jistgħu jkampaw waħedhom. Jekk wieħed jista’ jilqa’ għal dawn l-affarijiet u jagħtihom kura aħjar u kura iżjed addattata għalihom, u fl-istess ħin tkun qiegħed tnaqqas ukoll mill-ispiża tas-saħħa. 

Meta kont hawnhekk is-sena l-oħra niftakar li kont semmejtilkom li konna qegħdin nagħmlu forma ta’ kompendju b’ċerti terminoloġiji li forsi l-anzjani jiġu in contact magħhom ħalli jkunu jafu x’inhuma. Dak il-proċess jinsab miexi. Xi ħaġa oħra li wieħed qiegħed jikkonsidra li jiżviluppa huwa s-servizz li bħalissa ... Kif qegħdin bħalissa hemm jien part-time u hemm senior principal full-time u daqshekk. Imbagħad għandna receptionist però mhijiex impjegata tal-Ministeru. Issa wieħed jispera li n-numru ta’ staff ikun jista’ jiżdied ħalli ċerti affarijiet bħar-riċerka tkun tista’ ssir in house u mhux trid tiġi fielded out bħalma nagħmlu bħalissa. Tajjeb ngħidu wkoll li n-numri ta’ complaints għal din is-sena naqas relattivament ma’ dak tas-sena l-oħra. Fil-fatt is-sena l-oħra kien hemm madwar 21 każ mentri din is-sena, s’issa kien hemm biss 8 complaints, li jew setgħu jiġu riżolti min-naħa tagħna jew inkella rriferejnihom għand ħaddieħor. Nisperaw li l-problemi jonqsu u mhux jiżdiedu. 

IĊ-CHAIRPERSON: Ngħaddu għall-mistoqsijiet mill-Membri. L-Onor. Randolph De Battista.
ONOR. RANDLOPH DE BATTISTA: L-ewwel ħaġa nirringrazzjak tar-rapport u tal-preżentazzjoni. Semmejt il-każijiet li jkollkom u allura xtaqt li forsi tagħtina idea tan-natura tal-complaints li jkollkom. Meta tirreferi l-każijiet għand entitajiet oħra, min-naħa tagħkom tieqfu hemm jew tagħmlu xi tip ta’ follow-up fuq il-każ? Ma nafx jekk iqumx ukoll l-ilment dwar anzjani li jkunu ġo homes u jħossuhom li qishom tilfu l-indipendenza tagħhom peress li qisu hemm ħaddieħor li jiddeċiedi hu kif iqassmu l-ġurnata tagħhom? Qisek jiġu jqajmuk filgħodu biex tmur tieħu l-kolazjon u mbagħad jgħidulek trid tagħmel hekk u mbagħad trid tagħmel hekk, eċċ. Forsi hemm xi modi oħra li nistgħu nippromwovu?  

Punt ieħor li għalija huwa importanti ħafna huwa dan li se nsemmi. Jien naqbel mad-diġitalizzazzjoni tas-servizzi, inkluż is-servizzi tal-Gvern, imma dejjem nenfasizza li dak li jkun għandu jingħata l-opportunità li jinqeda mod ieħor. Min m’għandux aċċess jew ma jafx jew ma jixtieqx juża s-servizzi online, kif jista’ jaċċessa dawn is-servizzi?   Kien hemm każ fejn kellmitni persuna fuq affarijiet relatati mal-VAT. Fil-fatt lil din il-persuna qalulha li jkollha bilfors tinqeda online imma mbagħad rajna kif irranġajna u d-dipartiment ħalliha tuża s-servizz kif kien qabel. Jiġifieri ltqajtu ma’ dawn l-issues relatati mad-diġitalizazzjoni?

IL-PROFESSUR GODFREY LAFERLA: Ħalli nibda mill-aħħar mistoqsija tiegħek għax taffettwa lili wkoll. Il-frustrazzjoni li taqbdek meta trid tagħmel xi ħaġa online u ma tkunx tista’ tasal, u għalkemm jintqal li l-affarijiet jagħmluhomlok sempliċi, mhux dejjem ikun il-każ. Pereżempju, fir-rigward tal-FIAU, fejn trid tagħmel l-updates tal-profile bankarju tiegħek żgur li mhijiex xi ħaġa ħafifa. All right jien m’iniex żgħir fl-età, però jekk ma tistax tkampa tipprova ċċempel imma ma jsolvulekx il-problema. Jgħidulek biex tidħol fuq is-sistema imma mbagħad meta tipprova tgħaddi l-affarijiet is-site tispiċċa tiġi crashed! Jgħidulek li se jagħmlu appuntament u ma jagħmluhulekx. U jekk ma taqbadx u tmur inti personali biex tagħmel appuntament ma tinqedix. Meta mbagħad tmur il-bank kollox sew. 

Hemm ċertu servizzi tal-Gvern bħalma hija l-linja tal-customer care li hija tajba ħafna u jien nużaha wkoll. U min jużaha jgħiduli li jsibuha effettiva ħafna. Issa ħalli niġu għall-ewwel mistoqsija tiegħek u ċjoè x’tip ta’ każi jkun hemm. Il-każijiet ivarjaw ħafna. Ikun hemm pereżempju qraba li jiġu jagħmlu complaints fuq ċerti affarijiet jew servizzi li jingħataw minn residenzi privati jew inkella residenzi tal-Gvern. Pereżempju, kelli complaint fuq residenza privata li kellha l-lifts bil-ħsara. Ikun hemm min jgħidlek għax iħossu lonely jew li mhux qed jingħata servizz kif suppost. Jiġifieri l-complaints ivarjaw ħafna. Pereżempju, fuq il-kwestjoni tal-lifs ċempilt direttament lis-Social Care Standards Authority, li huma effiċjenti ħafna u jgħidulek eżattament x’ikun qiegħed jiġri. Ovvjament min ikun għamel l-ilment miegħi normalment nibqa’ f’kuntatt miegħu sakemm tissolva l-problema. Ikun hemm affarijiet oħra li jibqgħu jkaxkru u trid tibqa’ tistenna. Pereżempju, xi ħadd jgħidlek li jridu jaraw kif se jmorru iżjed ‘il quddiem u allura trid tagħti ċans qabel iċċempel lil min ikun ressaq l-ilment biex tara l-affarijiet kif se jmorru. 

Tista’ terġa’ tirrepeti t-tielet mistoqsija jekk jogħġbok?  

ONOR. RANDOLPH DE BATTISTA: Dwar l-indipendenza tal-anzjani fil-homes?

IL-PROFESSUR GODFREY LAFERLA: Dik hija daqsxejn problema għax bħal kull istituzzjoni oħra hija reġimentalizzata u allura ma tantx tista’ tbiddel ħlief li forsi jkun hemm homes li forsi jagħtuhom ftit aktar indipendenza. Però ma jistax wieħed jistenna li jekk qiegħed f’istituzzjoni u jekk kellek aptit tidħol tikol fid-9.00 p.m. se ssib l-ikel jekk ħaddieħor jikol fis-7.00 p.m. Jew forsi wieħed jippreferi joħroġ u jidħol lura fit-tard.  Naħseb ladarba tkun dħalt f’istituzzjoni tkun bdejt taqta’ minn ċerti affarijiet. Nista’ ngħidlek mill-esperjenza tiegħi li ladarba tikber ma tantx ikollok aptit toqgħod tiġri żżejjed ‘l hawn u ‘l hemm. Ma tistennix li l-anzjani se jmorrulek id-discos u affarijiet hekk. Però tajjeb li wieħed ikun jista’ jżomm l-indipendenza tiegħu sakemm ikun jista’ jew sakemm ikun jixtieq. L-anzjani qegħdin hemmhekk biex ikomplu jgawdu l-ħajja u mhux biex jingħalqu ġo post u jintesew. Però sfortunatament f’istituzzjonijiet dawn l-affarijiet ġieli jibqgħu għaddejjin.

IĊ-CHAIRPERSON: L-Onor. Davina Sammut Hili.

ONOR. DAVINA SAMMUT HILI: L-ewwel ħaġa ħadt pjaċir li qed ngħidu li l-każijiet naqsu għaliex jidher li qed isir xogħol u xogħol siewi biex il-każijiet jonqsu. Xtaqt forsi tispjegalna ftit kif bħala Kummissjoni taħdmu mal-lokalitajiet. Naf li ċerti lokalitajiet għandhom xi tip ta’ day centres u night centres. Bħala Kummissjoni kif taħdmu u x’inhuma l-punti li joħorġu minn ...  

IL-PROFESSUR GODFREY LAFERLA: Kif għedtilkom bħala staff qegħdin limitati ħafna, fejn jien qiegħed part-time u għandna persuna waħda full-time biss. Issa l-membri tal-Kunsill jirrappreżentaw l-assoċjazzjonijiet kollha ta’ Malta. Jiġifieri minn dak il-lat naħdmu direttament magħhom u bis-saħħa tagħhom ikollna aċċess għal entitajiet oħra.  

ONOR. DAVINA SAMMUT HILI: L-importanti li qed naħdmu mal-komunitajiet għax forsi jista’ jkun li dawk iwasslu għal ċerti punti li aħna ma nkunux konxji tagħhom.  

IL-PROFESSUR GODREY LAFERLA: Fil-fatt fil-bidu semmejtilkom li qegħdin nipprovaw naraw l-inizjattivi ta’ Madrid u dan qed isir fuq inizjattiva ta’ membru tal-Kunsill, Dr De Giovanni. Ovvjament mil-lat legali għax huwa avukat u huwa importanti biex speċi mhux l-affarijiet ikunu qegħdin fuq l-istatut imma fir-realtà ma jkun sar xejn. Forsi kemm naċċenna fuq ħaġa waħda u ċjoè forsi wieħed irid jagħmel enfasi wkoll fuq in-nuqqas ta’ interess tal-gazzetti min-naħa tal-anzjani. Pereżempju, meta tara l-inizjattivi tal-istrateġija kemm qiegħda profonda biex tipprova tinkludi u ttejjeb il-ħajja tal-anzjani jkun tajjeb li l-gazzetti jagħtu daqsxejn iżjed kas tal-affarijiet li jkunu qegħdin jiġru. Anke meta ktibt artiklu fuq il-problema tal-e-scooters u kif dawn qed ikunu ta’ periklu għall-anzjani u għall-pubbliku inġenerali, l-artiklu ġie relegat għas-sezzjoni tal-ittri lill-editur! 

Xi ħaġa oħra li kienet se ssir min-naħa tal-Università għal min hu over 75 jista’ jibqa’ jaħdem full-time jekk huwa ta’ ċerta livell. Din iridu jneħħuha biex is-senior lecturers ikunu jistgħu joqogħdu beyond their retirement age, which is not fair. Dan mhux għax għandu 75 qisu ma baqax tajjeb. Hemm ħafna minnhom ta’ 75 years li huma ħafna iżjed sharp minn dawk li huma iżgħar! Anke fuq il-United Nations International Day for Older Persons li ċċelebrajna fl-1 ta’ Ottubru ma ssemmiet prattikament imkien! Hija ġurnata importanti meta nafu li bħala anzjani għandna madwar 25% tal-popolazzjoni! Imma din ma ssemmiet assolutament imkien.   

IĊ-CHAIRPERSON: L-Onor. Paula Mifsud Bonnici.

ONOR. PAULA MIFSUD BONNICI: Grazzi ta’ dan ir-rapport u grazzi wkoll tax-xogħol li tagħmel. Jien wisq nibża li sfortunatament the public awareness hemm barra dwar il-Kummissarju għall-Anzjani għadha lura ħafna. Jien naħseb li ftit huma dawk li jafu li jeżisti l-Kummissarju għall-Anzjani. U allura filwaqt li huwa tajjeb li kien hemm biss 21 lment, ma rridx inserraħ moħħi u ngħid li dawk biss kien hemm għaliex wisq nibża’ li l-ilmenti mhumiex jersqu quddiemek għax sfortunatament ilkoll kemm aħna m’aħniex  nagħmlu sforz biżżejjed biex nippromwovu s-setup kollu li fl-aħħar mill-aħħar tagħtik il-liġi. 

Il-liġi tippermettilek li bħala Kummissarju tista’ tinvestiga minn jeddek kull tip ta’ aċċident u kull tip ta’ suġġett li inti taħseb li tista’ tinvestiga. Allura xtaqt nistaqsik jekk kellekx każ fejn deherlek li għandek tidħol fi problema partikolari li kienet qed isseħħ? Xtaqt inkun naf jekk min-naħa tiegħek kienx hemm dan l-intervent? Jien naf li l-liġi ormai ilha mill-2016 u allura, ġeneralment dejjem immorru lura u nippruvaw naraw x’hemm tajjeb fil-liġi li nistgħu nkunu qegħdin inwettqu tajjeb. X’hemm ħażin fil-liġi jew x’m’hemmx fil-liġi li nixtiequ li jkun hemm fiha ħalli nkunu nistgħu nwettqu xogħol aħjar fl-interess tal-anzjani? U allura tħossx, apparti li jiżdidlek il-vot, u  hawnhekk hawn il-Ministru li żgur li se jkun qiegħed jieħu nota, li hemm xi ħaġa nieqsa fil-liġi li taħseb li hija bżonnjuża biex tkun tista’, flimkien mal-Kunsill, twettaq xogħlok aħjar fl-interess tal-anzjani?

IL-PROFESSUR GODFREY LAFERLA: Kien hemm każijiet hekk li jkun irreferihom xi ħadd jew li tkun smajt mingħand xi ħadd, u dawk huma inklużi f’dak l-ammont li semmejt. Naqbel miegħek li jista’ ikun hemm ħafna iżjed każijiet u billi ħadd ma jkun jaf li hemm din il-possibbiltà li jqabbad lil xi ħadd jinvestiga, ma jitkellmu xejn. U iva, jista’ jkun hemm min ibati fis-silenzju. Dik hija veru, però dik kienet waħda mir-raġunijiet għaliex għedt li forsi meta jkun hemm l-opportunità li wieħed isemmi l-Uffiċċju tal-Kummissarju, isemmuna. Anke l-gazzetti jistgħu jieħdu daqsxejn aktar lead u jsemmuna aktar. 

Fir-rigward tal-liġi d-diffikultà li xi kultant insib għax mhijiex daqshekk ċara fil-liġi hija meta niġu qrib ix-xogħol li jagħmel il-Kummissarju tas-Saħħa Mentali. Għaliex? Għax ikun hemm pereżempju, każijiet fejn ikun hemm nies li jkollhom problema kemm fiżika kif ukoll mentali jew inkella l-problema fiżika tkun qiegħda tiġi kkawżata minn problema mentali. U allura jkun hemm dik il-linja rqiqa bejn ir-responsabbiltà tiegħi u r-responsabbiltà tal-Kummissarju tas-Saħħa Mentali. Issa fejn kellna issues bħal dawn tkellimna u fil-fatt kellna żewġ każi minn dawn li tkellimna fuqhom u mbagħad wieħed jara fejn għandu jimxi. Il-problema qiegħda l-iżjed fuq jekk hijiex xi ħaġa mentali jew inkella fiżika. Però jkun hemm daqsxejn ta’ grey areas, u dik wieħed irid jaħseb ftit fuqha u jitkellimha biex tara jekk tistax iddaħħal xi ħaġa iktar fil-liġi biex tagħmilha iżjed ċara minn hekk. Imbagħad ikun hemm min ma jkunx jaf x’inhu x-xogħol tagħna u jaħseb li nistgħu nagħmlu kollox. Pereżemju jċempel xi ħadd biex tiċċekkjalu fejn waslitlu l-applikazzjoni tiegħu. Dak mhuwiex xogħli u għalhekk irridu nkunu aktar ċari. F’dak il-każ tgħidlu biex iċempel lit-tali persuna biex tkellmu hi. Però kultant ma tkunx taf min jagħmilha lanqas. 

IĊ-CHAIRPERSON: L-Onor. Ivan Bartolo.

ONOR. IVAN BARTOLO: Prof. jien naqbel mal-kollega l-Onor. Mifsud Bonnici li ma jfissirx li 21 każ biss kien hemm. U dan għaliex ħafna drabi ... 

IL-PROFESSUR GODFREY LAFERLA: Dawk kienu ta’ tliet xhur. 

ONOR. IVAN BARTOLO: Aħna tant niltaqgħu ma’ każijiet li naħseb l-ammont huwa żgħir wisq u ma tagħtix tort lill-Kummissjoni għax ħafna drabi ċerti anzjani ma jkunux jafu eżattament xi jridu jagħmlu, kif inhi s-sistema u allura jmorru għand l-eqreb persuna li jkunu jafu, li ħafna drabi jkun Membru Parlamentari. Dan l-aħħar semmejt rapporti li saru għandek u rrid infaħħar ix-xogħol tiegħek għaliex minn dawk li semmejt kien hemm tnejn jew tliet każijiet li ressaqthom jien għandek u x-xogħol mhux biss sar imma sar b’mod tajjeb ħafna. U ta’ dan irrid nawguralek u nagħtik prosit. Però hemm affarijiet li mhumiex tort tiegħek u lanqas tort tal-Ministru jew inkella tas-sistema. 

Pereżempju, għandek anzjani li jispiċċaw homeless u dawn m’għandniex fejn inpoġġuhom. Ix-shelter homes jgħidulek sa’ 59 sena biss għax minn 60 sena ‘l fuq ma jaċċettawhomx. Ix-shelter homes kollha mimlijin u minħabba kif inhi s-sistema l-affarijiet qegħdin jieħdu fit-tul. Dan l-aħħar kelli każ partikolari ta’ persuna li ġbarnieha mit-triq u permezz ta’ grupp ta’ nies tajnieha l-għajnuna u poġġejnieha ġo hostel. Kif inhi s-sistema tal-Active Ageing qiegħda tieħu fit-tul, xi ħaġa li jgħiduha huma stess. Aħna segwejna lil din il-persuna anzjana u qalulna li ma jfissirx li għax se jsir l-assessment se jkollhom garanzija li din il-persuna se titpoġġa f’home.  

Irrid nieħu l-opportunità biex nirringrazzja lil kull min għen għax għamilna kważi sajf sħiħ u li kieku ma ħadniex ħsiebu dan l-anzjan kien jibqa’ fit-triq. Irrid nirringrazzja wkoll lill-Professur Louis Buhagiar li żamm miegħu għal xahar sħiħ b’xejn lil dan l-anzjan.  Jiġifieri anke bħala Kummissarju hemm bżonn li jsir xi ħaġa f’dan ir-rigward. Persuni b’ta’ fuqhom senduqhom fit-triq, li jekk ma jkunx hemm xi ħadd li jagħti kashom, dawn m’għandhom lil ħadd. L-Istat mhux qed jaħseb fihom.

IL-PROFESSUR GODFREY LAFERLA: Naraha diffiċli kif se nkun naf min huma dawn il-homeless sakemm ma jiġix xi ħadd u jgħidli. Però sakemm ħadd ma jiġi ... Però naħseb li milli hija problema tal-Kummissarju aktar hija problema politika din.  

ONOR. IVAN. BARTOLO: Le, mhux qed ngħid li hija problema tal-Kummissarju u lanqas hija problema tal-Ministru. Għandna anomalija fis-sistema li rridu nagħtu kasha.  Pereżempju, dan il-każ partikolari li qed insemmi huwa każ wieħed, uniku. Niftakar darba kont qed nagħmel programm tar-radju, fi żmien il-pandemija tal-Covid-19, u kellmuni dwar anzjana li spiċċat fit-triq għax iġġieldet mar-raġel tagħha u mort niġborha jien stess. Din ma resqitx għand il-Kummissarju u ppruvajt insolvi l-problema jien personalment. M’ilux tkellimt maċ-Chairperson ta’ dan il-Kumitat fuq hekk u ċert li d-Deputati kollha jagħmlu dan it-tip ta’ xogħol. Imma dawn il-każijiet li qed insemmilek ma jersqux għand il-Kummissarju. Allura naħseb jien li għandna nressqu dan l-argument biex isir xi ħaġa. Jien naf forsi jkollna shelter li jkun b’mod temporanju, fejn mingħajr ma toqgħod tistaqsi mistoqsijiet anzjan ikollu post fejn jistrieħ u mhux jispiċċa f’xi bandli għax ma jafx fejn se jmur. 

IĊ-CHAIRPERSON: Fir-remit tiegħu, fejn għandek il-functions and duties qed jgħid fil-fatt li “all possible measures are taken by relevant authorities to prevent and address poverty.” Jiġifieri iktar milli jersaq għandek, l-irwol tiegħek iktar qisu ta’ watchdog jekk qed nifhem tajjeb fuq il-miżuri li jista’ jagħmel ħaddieħor fejn jidħlu nies li huma kbar fl-età. Inti semmejt ħafna każijiet fejn ikollok tirriferi għand entitajiet oħrajn, fosthom l-SCSA. Kemm qed issib koperazzjoni mingħand dawn l-entitajiet? M’hemmx għalfejn tkun speċifiku imma kemm qed jagħrfuh l-irwol tal-Kummissarju għall-Anzjani? U forsi aħna bħala Parlamentari x’nistgħu nagħmlu?

IL-PROFESSUR GODFREY LAFERLA: Ma jkolli l-ebda problemi magħhom. Fil-fatt meta jaraw x’inhu l-każ iżommuk infurmat b’kollox x’ikunu qegħdin jagħmlu, u jekk tkun xi ħaġa teknika jibqgħu jiġru warajhom sakemm isolvuha, u jinformawk dwar dak kollu li jkun qed jiġri. Jiġifieri m’għandix problema. Meta kelli xi ħaġa mal-Kummissarju tas-Saħħa Mentali ma kellix problemi miegħu lanqas. Mal-SCSA l-aktar li nirriferu għandhom, u meta kellna każijiet mas-social workers, l-istess qatt ma kellna problemi.  

IĊ-CHAIRPERSON: Forsi min-naħa tagħna bħala Parlamentari rridu kollha naħdmu aktar miegħek bħala Kummissarju u meta jkollna ċerti każijiet forsi nkunu nistgħu nitolbu l-għajnuna tal-Uffiċċju tiegħek.

ONOR. IVAN BARTOLO: Jien meta mort għand il-Kummissarju mhux biss semagħni imma l-każijiet li ressaqtlu quddiemu, l-Uffiċċju tiegħu għamel xogħlu sew u to the full.

THE CHAIRPERSON: L-Onor. Romilda Zarb.

ONOR. ROMILDA ZARB: L-ewwel nett nixtieq nirringrazzjak Prof. talli qiegħed twasslilna dan ir-rapport. Min-naħa tiegħi nixtieq nagħmel referenza għall-istrateġija li semmejt fil-bidu tad-diskors tiegħek. Għedtilna li inti ġejt mgħoddi 21 proposta minn din l-istrateġija. X’tip ta’ proposti ġew mgħoddija lilek? U fiex wasalt biex dawn il-proposti jibdew jiġu implimentati? Qegħdin ngħidu wkoll li sal-lum l-irwol tal-Kummissarju għall-Anzjanità Attiva għad m’għandux daqshekk rikonoxximent miċ-ċittadini hemm barra. Kif nistgħu naħdmu, forsi anke min-naħa tal-Kunsill tagħkom stess, jew inkella min-naħa tagħna, biex kemm jista’ jkun ikun hemm aktar għarfien dwar il-bżonn li dan l-irwol jiġi rikonoxxut aktar biex aktar persuni jkunu jistgħu jagħmlu użu minnu? 

Għamilt ukoll referenza għall-każijiet li resqu quddiemkom; tista’ tgħidilna x’tip ta’ każijiet jidħlu għandek? U apparti minn hekk, meta nsemmu not within your remit nifhem li wħud minnhom, meta inti jkollok l-għarfien ta’ fejn iridu jmorru, inti tirriferihom lil min għandhom ikellmu? Imma f’każ li ma jkollokx dak l-għarfien dwar fejn għandhom bżonn imorru, min-naħa tagħkom tgħinuhom xorta waħda biex forsi tagħmlu ċerta riċerka ħalli tkunu tistgħu tiggwidawhom fejn għandhom imorru biex isolvu l-problema tagħhom?  

IL-PROFESSUR GODFREY LAFERLA: Ħalli nirrispondik fuq l-aħħar mistoqsija. Meta xi ħadd jiġi b’xi problema u nkunu nistgħu nsolvuha aħna, naraw kif ngħinuhom aħna.  Jekk ma nkunux nistgħu ngħinuhom inċemplu jew nikkomunikaw ma’ min naħsbu li jista’ jgħinhom u nikkonfermaw aħna stess jekk jistgħux jgħinuhom. Jiġifieri mhux inħalluhom iferfru mar-riħ mingħajr ma jkollhom soluzzjoni. Tista’ jekk jogħġbok terġa’ tgħidli x’kienet l-ewwel mistoqsija?

ONOR. ROMILDA ZARB: L-ewwel mistoqsija hija rigward l-istrateġija fejn inti ġejt mgħoddi 21 proposta. X’tip ta’ proposti ġejt mgħoddi?

IL-PROFESSUR GODFREY LAFERLA: Huma varji. Biċċa minnhom jaħdmu ħafna fuq l-edukazzjoni, kemm l-edukazzjoni ta’ min qiegħed jgħallem u kemm l-edukazzjoni inter-ġenerazzjonali, u l-iżjed affarijiet li għandhom x’jaqsmu man-naħa akkademika u mad-Dipartiment tal-Edukazzjoni min-naħa tal-Università. Dawn naħdmu tajjeb ħafna magħhom, nafuhom kollha u allura m’għandna l-ebda problema. Imma mbagħad hemm affarijiet oħra, bħal pereżempju kif nistgħu ċerti areas nagħmluhom aktar safe għall-anzjani, fosthom il-ġonna li qegħdin isiru, eċċ. Hemm perita li hija mdaħħla f’dawn l-affarijiet li hija mħarrġa speċifikament fuq affarijiet li għandhom x’jaqsmu mal-ġerjatrija. Għall-quddiem għandna naraw li jkollna l-affarijiet li jkunu ħafna iżjed aħjar. 

Fuq l-oħrajn fejn huwa possibbli se nibdew nikkomunikaw. L-ewwel ħaġa wieħed irid jara kif jista’ jidentifika jekk hemmx problemi. Nassumi li dak irridu nġibu l-informazzjoni mill-kunsilli lokali biex naraw jekk hemmx xi problemi, eċċ. Imbagħad nistgħu ngħaddu l-informazzjoni jew inġibu l-parir mingħand il-perit li qed tieħu ħsieb dawn l-affarijiet jew ngħaddu l-pariri tagħna lill-kunsilli stess. Però ovvjament min-naħa tagħna se nkunu limitati ħafna għax m’aħniex periti. Ovvjament ċerti affarijiet tista’ tinduna li jistgħu jikkawżaw problemi jew diffikultajiet għall-anzjani imma mbagħad hemm affarijiet oħra li trid lil xi ħadd li studja f’dik il-professjoni.

ONOR. ROMILDA ZARB: Jekk nista’ ngħaddi kumment minħabba li kont nokkupa l-irwol ta’ sindku qabel ovvjament sirt Membru Parlamentari, naħseb li jkun tajjeb li ma nħarsux biss lejn spazji miftuħa imma ladarba għandna perit speċjalizzat fil-ġerjatrija jkun tajjeb li nħarsu wkoll lejn li jkollna aċċess kullimkien. Jiġifieri li naraw li jkollna lokalitajiet li huma aktar aċċessibbli għall-persuni anzjani.  

IL-PROFESSUR GODFREY LAFERLA: Dak ovvjament huwa importanti, però jien infurmat mill-istess perit li speċi għad hemm reżistenza minn dawn in-nies li jaħdmu fil-kostruzzjoni biex ibiddlu s-sistema preżenti tagħhom. Dan għaliex ovvjament is-sistema preżenti għan-nies normali hija mod u għal xi ħadd li għandu ċerta diffikultajiet jew inkella huwa anzjan hija totalment differenti. U jsibu reżistenza enormi biex ibiddlu din l-attitudni tagħhom. Però ovvjament kollox jieħu ż-żmien imma eventwalment nispera li xi darba naslu.

ONOR. ROMILDA ZARB: Kelli mistoqsija oħra dwar kif nistgħu nagħmlu biex il-preżenza tal-Kummissarju tinħass aktar hemm barra.

IL-PROFESSUR GODFREY LAFERLA: Għalhekk li pprovajt nikteb ċerti artikli għall-gazzetti imma ovvjament il-pick-up rate hija prattikament negliġibbli. Nisperaw li meta nkunu lestejna din ir-riċerka nippubblikawha ħalli nkunu nafu x’sar mill-Madrid Convention u x’qiegħed isir fuq l-edukazzjoni, eċċ. Fejn se jkun hemm affarijiet ġodda li wieħed jista’ jintroduċi naraw li jsiru u mbagħad wieħed ikun jista’ jirreklamahom. Però dak advert għall-istrateġija jew għall-inizjattiva li tkun se tidħol milli għall-Uffiċċju tal-Kummissarju.  

ONOR. ROMILDA ZARB: Issemmew il-kunsilli lokali, fejn hemmhekk għandek kontribut qawwi għax bosta anzjani jżuru l-uffiċini tal-kunsilli lokali. U allura naħseb li jekk min-naħa tal-Kunsill tagħkom tagħtu għarfien lill-kunsilli lokali, dawn jistgħu jservu ta’ customer desk biex jiggwidaw lill-istess residenti. Fl-istess ħin jekk ikollkom iċ-ċans li dduru d-djar tal-anzjani, mhux biss id-day centres, tkunu tistgħu taqbdu l-faxxa tas-soċjetà li verament irridu naqbdu biex inkunu nistgħu ngħinuhom.   

IL-PROFESSUR GODFREY LAFERLA: Fil-fatt kif semmejt inti, fil-Kunsill Nazzjonali tal-Anzjani hemm żewġ membri li jkollna kuntatt dirett magħhom. Hemm il-President u s-Segretarju.  

IĊ-CHAIRPERSON: L-Onor. Randolph De Battista.

ONOR. RANDOLPH DE BATTISTA: Wieħed mill-punti li kont semmejt kien dwar il-BCRS, u kif fil-bidu din l-iskema setgħet kienet ta’ spiża fuq l-anzjani. Rajna mbagħad is-servizz tas-Silver T li ġie estiż u li huwa servizz li prattikament qiegħed mal-pajjiż kollu. Dan is-servizz jgħin lill-anzjan. Fil-fatt anzjan jista’ iċempel u jibbukkja s-servizz, u prattikament jeħduh biex jagħmel il-qadi tiegħu. Iltqajt ma’ persuna li litteralment tużah il-ħin kollu dan is-servizz, speċjalment wara l-Covid-19, kien hemm ċerti anzjani li baqgħu jibżgħu xi ftit sabiex jagħmlu użu mit-trasport pubbliku. Allura kemm jistgħu jgħinu servizzi bħal dawn?

IL-PROFESSUR GODFREY LAFERLA: Naturalment sakemm wieħed ikun jaf x’inhu jdejjaq lill-anzjani u jitkellem fuqhom ... Fuq tal-BCRS ħadu interess fuq il-kummenti li saru u naħseb li dik kienet waħda mir-raġunijiet li bdew imexxu ‘l quddiem u jgħinu lill-anzjani. Jista’ ikun hemm affarijiet li jiddaħħlu imma mhux bilfors li se tolqot lil kulħadd tajjeb. L-istess kif semmejna l-affarijiet marbuta mal-IT, dawn tajbin immens imma ma jfissirx li se tolqot lil kulħadd bihom. Jiġifieri sakemm wieħed ikun jista’ jikteb fuqhom, eċċ. Is-sistema tajba u tgħin lin-nies għax ovvjament, fejn qabel in-nies ma setgħux jeħduhom ... Kont smajt ħafna complaints għax iridu joqogħdu jġorruhom fuq tal-linja u b’hekk solvejna dik il-problema. U kif semmejt inti stess dan is-servizz jużawh spiss, u anke sservihom ta’ ħarġa.

IĊ-CHAIRPERSON: L-Onor. Graziella Galea.

ONOR. GRAZIELLA GALEA: Skużani talli kelli nitlaq imma kont qiegħda f’kumitat ieħor. Qiegħda nara dan ir-rapport u hawn imniżżel li matul is-sena 2022 kien hemm 21 każ irrapportat.  

IL-PROFESSUR GODFREY LAFERLA: Dawk huma tal-aħħar tliet xhur, minn meta lħaqt Kummissarju jien.  

ONOR. GRAZIELLA GALEA: Xorta waħda naħseb li huwa ammont baxx ħafna meta wieħed jisma’ wkoll ċerti complaints li jsiru mill-anzjani. Fit-toroq niltaqgħu mal-anzjani u nisimgħu b’ħafna lmenti. Forsi min-naħa tagħkom tistgħux tagħmlu aktar awareness sabiex anzjan ikun jaf fejn irid jirrikorri għax ħafna drabi jispiċċaw iċemplu lil xi Deputat jew lis-sindku tar-raħal tagħhom. U jekk hemm faċilità oħra fejn l-anzjani jistgħu jressqu l-ilmenti tagħhom u li ovvjament ikunu aware tagħha.

IL-PROFESSUR GODFREY LAFERLA: Hemm diversi metodi kif jistgħu jaslu għall-Uffiċċju tal-Kummissarju, fis-sens li jew jiġi l-individwu stess jew xi ħadd li jkun jafu jew mingħand is-social workers jew mingħand Membri Parlamentari. Hemm il-website li jistgħu jużaw u fejn jistgħu jagħmlu l-complaints tagħhom. Għalhekk li l-ewwel semmejt li speċi meta wieħed jipprova jikkontribwixxi fil-gazzetti, il-gazzetti jridu jieħdu daqsxejn iżjed azzjoni u jippubblikaw l-artikli li niktbu biex għallinqas ikunu jafu li jeżisti l-Kummissarju għall-Anzjani.  

ONOR. GRAZIELLA GALEA: Ħafna anzjani llum il-ġurnata huma aware mis-social media u hemm ħafna siti online fejn jistgħu jidħlu. Forsi min-naħa tagħkom jista’ ikollkom xi ħaġa simili. L-anzjani llum il-ġurnata jużaw il-facebook iktar minn mezzi oħra.  

IL-PROFESSUR GODFREY LAFERLA: Hekk hu u mhux joqogħdu jgergru biss waħedhom u ma jaslu mkien. Jekk hemm soluzzjoni għall-problema li għandhom, wieħed ikun jista’ jagħtihielhom.

ONOR. GRAZIELLA GALEA: U jmorru direttament għand is-sors għaliex ħafna drabi jispiċċaw iduru minn entità għal oħra. 

IĊ-CHAIRPERSON: Hawn iktar mistoqsijiet? L-Onor. Paula Mifsud Bonnici.

ONOR. PAULA MIFSUD BONNICI: Nixtieq nagħmel kumment ieħor. Waħda mill-funzjonijiet tal-Kummissarju hija proprju dik li jassigura li jkun hemm miżuri effettivi biex l-awtoritajiet relevanti jkunu jistgħu jipprevjenu u jindirizzaw il-problema tal-faqar u tal-inklużjoni soċjali. Ovvjament iċ-ċifri juru waħedhom u l-iktar nies li ġew impattati u li batew dan l-aħħar meta faqqgħet il-gwerra, meta kellna l-COVID-19, kif ukoll bi problemi oħrajn, kienu l-anzjani għax iċ-ċifri juru li l-iktar nies li ġew impattati bir-rata tal-inflazzjoni u bl-għoli tal-ħajja, kemm tal-ikel kif ukoll tal-mediċini, kienu l-anzjani. Bħala Kummissarju dħalt fiha din il-materja? Ġejt mitlub bħala Kummissarju sabiex tagħmel xi forma ta’ rapport biex kemm il-Ministru għall-Anzjanità Attiva u forsi anke permezz tal-Ministru tal-Politika Soċjali tkunu qegħdin tindirizzaw il-problema tal-faqar u tal-inklużjoni soċjali? 

IL-PROFESSUR GODFREY LAFERLA: Dik qiegħda fil-proċess li ssir għax hija waħda mill-affarijiet fejn semmejt li kien sar studju u li għadu qed isir studju min-naħa tal-Edukazzjoni dwar il-problemi kollha li qed ikollhom l-anzjani. U dik ovvjament hija waħda mill-iktar affarijiet importanti, però jekk qegħdin jiġu impattati se jkollhom problemi fuq l-ikel, se jkollhom problemi fuq is-saħħa u se jkollhom problemi oħra. Dwar dik qed tinġabar l-informazzjoni u nisperaw li nkunu nistgħu nippubblikaw dawk ir-riżultati jew għallinqas nużaw ir-riżultati biex nieħdu azzjoni u mbagħad inkunu nistgħu nimxu minn hemmhekk. 

IĊ-CHAIRPERSON: Ma jidhirx li hawn iktar mistoqsijiet u għalhekk se nagħmel kumment finali. Ovvjament intqal ħafna dwar il-bżonnijiet tal-anzjani, però nistgħu ngħidu li s-soċjetà kollha jkollha l-bżonnijiet tagħha u bl-ebda mod ma nixtieq li diskussjoni dwar l-anzjani tkun xi sterjotip li bilfors l-anzjani għandhom dawk il-bżonnijiet partikolari. Prof. nirringrazzjak ħafna tax-xogħol siewi kollu li qed tagħmel u nistiednek biex iżżomm kuntatt magħna, u fejn inkunu nistgħu nkunu ta’ għajnuna għidilna. Aħna qegħdin hawn biex inservu. 
IL-PROFESSUR GODFREY LAFERLA: Grazzi lil kulħadd.
DISKUSSJONI DWAR SUĠĠETTI LI GĦANDHOM JIĠU DISKUSSI MILL-KUMITAT

IĊ-CHAIRPERSON: Issa se ngħaddi għall-item li jmiss fuq l-aġenda tagħna u ċjoè biex naraw x’suġġetti għandu jiddiskuti dan il-Kumitat. Bħala dati diġà għandna t-18 ta’ Ottubru fejn se jkollna diskussjoni dwar il-benefiċċju tad-diżabilità u l-persuni bi problemi ta’ saħħa mentali. Imbagħad fil-25 ta’ Ottubru għandna preżentazzjoni tar-rapport annwali tal-Kummissarju għat-Tfal. Fl-1 ta’ Novembru se jiġu mistednin l-NGOs li jaħdmu favur il-persuni b’diżabilità u se titkompla d-diskussjoni tat-18 ta’ Ottubru. Jekk għandkom xi affarijiet oħra li tixtiequ li jiġu diskussi nniżżluhom ħalli nkunu nistgħu nagħmlu l-pjan tagħna għal din is-sena. 

ONOR. GRAZIELLA GALEA: Nixtieq niġbed l-attenzjoni – din qiegħda wkoll fil-Minuti tal-aħħar laqgħa – li kellhom jiġu mistiedna numru ta’ persuni u allura nixtieq inkun naf jekk għandniex data għalihom. Suppost kellhom jiġu mistiedna għal-laqgħa tal-lum imma jidher ... 

IĊ-CHAIRPERSON: Tistgħu tgħiduli fejn qiegħda?

ONOR. GRAZIELLA GALEA: Fl-aħħar paragrafu. Ovvjament mhux se jiġu kollha f’salt. 

IĊ-CHAIRPERSON: Għalhekk qegħdin niftħu d-diskussjoni. Kienet diġà saret talba imma ma konniex għadna ftehemna fuq min se nistiednu. 

ONOR. GRAZIELLA GALEA: M’iniex se nidħol fid-dettall, però tajjeb li jkun hemm qbil.

IĊ-CHAIRPERSON: Mhux qed ngħid li ma kienx hemm qbil imma sempliċiment kellna talba li saret qabel u allura daħħalna lilhom. U għaldaqstant issa fil-laqgħa li jmiss inkunu nistgħu nistiednu lilhom. Qegħdin niftehemu li għal-laqgħa li se ssir f’nofs Novembru se jkunu mistednin is-Social Work Profession Board, il-Malta Federation of Professionals Association, il-Professur Andrew Azzopardi u l-Professur Sue Vella kif ukoll il-Kap tad-Dipartiment tal-Politika Soċjali.

ONOR. GRAZIELLA GALEA: Ovvjament hemm daqsxejn mhux ħażin laqgħat ibbukkjati. Xtaqt ukoll li ssir laqgħa fuq ir-rifuġjati u l-kondizzjonijiet tagħhom. Fil-fatt kien hemm rapport li forsi nistgħu niddiskutuh. Hemm ukoll id-dokument li ħarġet il-GWU ftit ilu dwar il-living wage. Tema oħra hija l-prostituzzjoni u t-traffikar tal-persuni. Konna tkellima fil-qosor dwar id-droga u naħseb li hemm bżonn li jkun hemm aġġornament fuq dan is-suġġett. U fl-aħħar dwar l-abbuż mill-benefiċċji soċjali.

IĊ-CHAIRPERSON: Hawn iżjed rimarki?

ONOR. DAVINA SAMMUT HILI: Min-naħa tiegħi xtaqna forsi niddiskutu l-parental alienation. 

ONOR. IVAN BARTOLO: Jien xtaqt li niddiskutu ftit l-ambjent għall-persuni neqsin mid-dawl. 

IĊ-CHAIRPERSON: Min-naħa tiegħi xtaqt li niddiskutu r-reżiljenza minħabba li dan l-aħħar qiegħda tissemma ħafna l-issue tas-suwiċidji. U għalhekk nixtieq li nressqu r-riċerka kollha li saret dwar ir-reżiljenza għax hemm bżonn ta’ iktar għarfien. Nistgħu nistiednu lill-Professur Carmel Cefai li huwa espert u li ħareġ din ir-riċerka. Nixtieq ukoll li nistiednu lill-Professur Gordon Sammut, psikologu soċjali, biex ikellimna dwar ir-riċerka li għamel fuq ir-razziżmu f’pajjiżna.  

Nixtieq ukoll li nistiednu lill-Kunsill Nazzjonali tal-Anzjani li kienu għamlu t-talba tagħhom sabiex jiġu quddiem dan il-Kumitat. Jekk is-suġġetti ma jkunux twal ħafna nkunu nistgħu naqsmu l-laqgħat biex nilħqu niddiskutu kollox. Fl-aħħar nett nixtieq ninformakom li fis-26 ta’ Ottubru ġejna mistednin mill-Caritas sabiex inqattgħu tliet sigħat mar-residenti tagħhom biex naraw daqsxejn kif isiru l-affarijiet hemmhekk. U allura kemm tikkonfermawli min jista’ jattendi ħalli ninformahom.  

ONOR. RANDOLPH DE BATTISTA: Jien se nkun imsiefer fuq delegazzjoni parlamentari imma ovvjament mexxu xorta waħda. 

IĊ-CHAIRPERSON: Nirringrazzja lil kull min ħa sehem f’din il-laqgħa u d-diskussjoni hija konkluża. Nirringrazzjakom. 

Fil-5.35 p.m. il‑Kumitat aġġorna għal data li kellha tiġi kkomunikata aktar tard.

